
				এই পাতাটির মুদ্রণ সংশোধন করা প্রয়োজন। 
স্বৰ্গীয় রাখালদাস হালদার
১৮৩২ খ্ৰীষ্টাব্দে লর্ড উইলিয়ম বেণ্টিকের শাসনকালে রাজা রামমোহন রায় যখন আপন প্ৰতিভাবলে প্ৰাচ্য-প্ৰতীচ্যখণ্ডে ভারতের মুখ উজ্জল করিতেছিলেন, তখন রাখালদাস হালদার মহাশয় হুগলী নদীর পশ্চিম তীরে, ফরাসী-চন্দননগরের বিপরীত কুলে জগদ্দল নামক গ্রামে জন্মগ্রহণ করেন। তখন জগদ্দল বহু শিল্প-শালা-পরিপূর্ণ অতি সমৃদ্ধিশালী গ্রাম ছিল । বহু ব্ৰাহ্মণ কায়স্থ এই গ্রামে বাস করিতেন । জনাৰ্দন হালদার মহাশয় এই বংশের প্রতিষ্ঠাতা । ভট্টনারায়ণের বংশ হইতে এই বংশের উৎপত্তি। জনাৰ্দন শাণ্ডিল্যাগোত্রীয় শ্রোত্ৰিয় ব্রাহ্মণ ছিলেন। ২৫০ শত বৎসর পূর্বে বেনিয়ালি গ্রামে নিত্যানন্দ চক্ৰবৰ্ত্তী নামে এক ব্ৰাহ্মণ বাস করিতেন, এই নিত্যানন্দ হইতেই এই হালদারংশের পরিচয় পাওয়া যায়। মুসলমান শাসনকালে কর-সংগ্ৰাহকদিগকে সমাদার, মজুমদার, পাকড়াশী প্ৰভৃতি উপাধি দেওয়া হইত, হালদার উপাধিও বোধ হয় ঐ রূপে মুসলমান শাসনের সৃষ্টি। কেহ কেহ অনুমান করেন, “হাওলাদার” কথা হইতেই “হালদার’-পদের সৃষ্টি হইয়াছে।
জনাৰ্দনের পুত্র রাধাবল্লভ নাকি পিরালী ব্ৰাহ্মণের এক কন্যাকে বিবাহ করেন এবং সমাজে পতিত হন। রাধাবল্লভ অথবা তাহার দুই পুত্র হরিনারায়ণ ও ইন্দ্রনারায়ণ ২৪ পরগণা মূলাজোডের নিকট, জগদলে বাসস্থান প্ৰতিষ্ঠা করেন । হরিনারায়ণের পুত্ৰ দুৰ্গাপ্ৰসাদ, রামপ্ৰসাদ ও নীলকমল । দুর্গাপ্ৰসাদ পঞ্জাবে ৪০ বৎসর যাবৎ ব্রিটিশ সরকারে চাকুরী করেন, তাহার দুই পুত্র ছিল-জ্বালাপ্ৰসাদ ও রাধাকৃষ্ণ । দুৰ্গাপ্ৰসাদের ভ্ৰাতা রমাপ্ৰসাদের অসাধারণ শারীরিক শক্তি ছিল । তাহার পুত্রদের নাম বৃন্দাবনচন্দ্র, গোবিন্দচন্দ্র, ঈশ্বরচন্দ্র ও অন্য একজন। রাধাবল্লাভের দ্বিতীয় পুত্ৰ ইন্দ্রনারায়ণের এক কন্যা ও ছয় পুত্র হয়।

